
TURIZM - TARIXIY XOTIRA VA ZAMONAVIY 
XIZMATLAR UYG‘UNLIGI IFODASI

Janzakov Bekzot Kulmamat o‘g‘li 
“Ipak yo‘li” turizm va madaniy meros xalqaro universitet dotsenti, PhD.

Email: b.janzakov@univ-silkroad.uz
ORCID: 0000-0002-7069-5309

Annotatsiya. Ushbu maqolada turizm sohasini rivojlantirishda uzoq tarixiy obidalarga asoslangan sayyohlik tizimi bilan bir 
qatorda zamonaviy turistik xizmatlar o‘rtasidagi o‘zaro munosabatlar iqtisodiy jihatdan asoslab berilgan. Mazkur tadqiqotda 
zamonaviy turizm xizmatlari taraqqiyotini ta’minlashda respublikamizdagi tarixiy obidalardan samarali foydalanishning 
ichki imkoniyatlari keng yoritilgan.

Kalit soʻzlar: tarixiy obidalar, tarixiy turizm xizmatlari, tarixiy turizmdan olingan daromad, milliy turizm bozori.
Abstract. This article examines the relationship between a tourism system based on ancient historical monuments and 
modern tourism services in the development of an economically driven tourism sector. It effectively explores the inherent 
potential for the effective use of historical monuments in our republic to support the development of modern tourism 
services.

Key words: historical monuments, historical tourism services, income from historical tourism, national tourism market.
Аннотация. В статье рассматривается взаимосвязь туристической системы, основанной на древних исторических 
памятниках, и современных туристских услуг в развитии туристической сферы, имеющей экономическую основу. 
В статье эффективно раскрываются внутренние возможности эффективного использования исторических 
памятников в нашей республике в обеспечении развития современных туристских услуг.

Ключевые слова: исторические памятники, услуги исторического туризма, доходы от исторического туризма, 
национальный туристический рынок.

K I R I S H
Jahon hamjamiyatiga kirib kelayotgan Yangi O‘zbekiston taraqqiyoti jarayonida mamlakatimiz iqtisodiyotini 

yanada rivojlantirish, mavjud salohiyatdan turizmni taraqqiy ettirishda samarali foydalanishga qaratilgan 
keng ko‘lamli islohotlar amalga oshirilmoqda. Turizm tarmoqlarini rivojlantirish bo‘yicha olib borilayotgan 
islohotlarning asosiy maqsadi ochiqlik tamoyili asosida jamiyat farovonligini yanada oshirish, iqtisodiy sohalarni 
modernizatsiya qilish, tadbirkorlarga qo‘shimcha imkoniyatlar yaratish hamda turmush farovonligining yuqori 
o‘sish sur’atlarini ta’minlashdan iboratdir.

Ta’kidlash joizki, “O‘zbekiston – 2030” strategiyasida belgilab berilgandek, muhim strategik tarmoq 
hisoblangan turizmda “xorijiy turistlar sonini o‘n besh millionga, ichki sayyohlar sonini yigirma besh millionga, 
ziyorat turizmi bo‘yicha keladigan turistlar sonini uch million nafarga oshirish” vazifasi maqsad qilib qo‘yilgan. 
Shuningdek, turizmni rivojlantirish hozirgi zamonaviy sharoitda O‘zbekiston iqtisodiyotini jadal yangilashda 
yetakchi sohalardan biriga aylanmoqda.

Shu bilan birga, O‘zbekiston Respublikasi Prezidentining 2019-yil 5-yanvardagi PF-5611-son1 Farmoni 
asosida qabul qilingan “2019–2025-yillarda O‘zbekiston Respublikasida turizm sohasini rivojlantirish 
konsepsiyasi”da milliy turizmni iqtisodiyotning strategik sohasiga aylantirish, turistik xizmatlar xilma-xilligini 
oshirish va sifat jihatidan yaxshilash, turizm infratuzilmasini rivojlantirish, chet el investitsiyalarini sohaga 
faol jalb etish hamda keng ko‘lamli targ‘ibot ishlarini takomillashtirish kabi vazifalar belgilab berilgan. Chunki 
turizmni rivojlantirish iqtisodiyotni diversifikatsiya qilish, hududlarni jadal rivojlantirish, yangi ish o‘rinlarini 
yaratish, aholining daromadlari va turmush darajasini oshirish, mamlakatning investitsiyaviy jozibadorligini 
kuchaytirishga xizmat qiladi.

Ayniqsa, turizmda so‘nggi islohotlar sharoitida viza rejimining liberallashtirilishi, chet el fuqarolarini ro‘yxatga 
olish tartibining soddalashtirilishi, turizm tarmog‘ini rivojlantirish uchun imtiyoz va preferensiyalar berilishi milliy 
turizm salohiyatini ichki va tashqi bozorlarda samarali targ‘ib etish imkonini berdi. Qayd etish joizki, turizmni, 
avvalo, xususiy sektorda rivojlantirish uchun qulay shart-sharoitlar yaratish, ko‘rsatilayotgan xizmatlarning 

1	  https://lex.uz/docs/-4143188

raqobatbardoshligini va sifatini oshirish, milliy turizm mahsulotini jahon bozorida faol hamda kompleks tarzda 
targ‘ib qilish sohani rivojlantirishdagi asosiy vazifalardan biridir.

Mamlakatimizda so‘nggi yillarda turizm faoliyati sohasidagi normativ-huquqiy bazani takomillashtirish, 
turizmni rivojlantirish uchun qulay sharoitlar yaratishga qaratilgan xalqaro me’yor va standartlarni joriy etishga 
alohida e’tibor qaratilmoqda.

M A V Z U G A  O I D  A D A B I Y O T L A R  S H A R H I
Jahon xo‘jaligining globallashuvi va integratsiyalashuvi kuchayib borayotgan bir davrda turizm 

tushunchasining mohiyatini to‘g‘ri talqin etish va uni chuqur anglab yetish ham nazariy, ham amaliy ahamiyat 
kasb etadi. Bu borada xorijiy va mahalliy olimlarning fikrlari turlicha bo‘lib, ularning yondashuvlari hamda 
konsepsiyalari o‘ziga xos farqlarga ega.

Rossiyalik iqtisodchi olim M. A. Vinokurov turizmga quyidagicha ta’rif beradi: “Turizm — bu hordiq chiqarish, 
davolanish, sport bilan shug‘ullanish, ziyorat qilish yoki biznes maqsadida inson tomonidan bo‘sh vaqtida 
amalga oshiriladigan sayohatdir”2.

O‘zbekistonlik iqtisodchi olim I.S.To‘xliyevning ta’rifiga ko‘ra, turizm bu – turistlar tomonidan amalga 
oshiriluvchi, aniq belgilangan turistik maqsadlarga ega ommaviy sayohatlar turidir3.

AQShning Nebraska shtati universiteti iqtisodiyot professori Kempell R. Makkonnell va Vashington shtati 
Tinchokean Lyuteran universiteti iqtisodiyot professori L.Stenli BRYularning “Economics: Prinsip, problem and 
politic” nomli asarining “Tushunchalar va atamalar lug‘ati” qismida (2 tom). “Xizmat − bu sezib bo‘lmaydigan 
(ko‘zga ko‘rinmaydigan) va uning o‘rniga qiymatga ega bo‘lgan qandaydir narsani iste’molchi, firma yoki 
hukumat tomonidan taqdim etilishidir”4, deyilgan.

Shuningdek, chekka hududlardagi aholini bandligini ta’minlaydi. R. Fedorov mehmonxona va hostellarni 
biznes nuqtayi nazardan solishtirganda tasischiga bir xil daromad keltiradi. Biroq, mehmonxona va hostellarning 
rentabelligi nuqtayi nazardan qaraganda, hostellarning faoliyati mehmonxonaga qaraganda barqarorligi 
aniqlangan5.

Z. O. Raximov va D. Z. Norkulovalarning ta’kidlashicha, mehmonxona xizmatlarini ishlab chiqarish va 
iste’mol qilish jarayonida sifat masalalari nihoyatda muhim ahamiyatga ega. Sifatli xizmat ko‘rsatmaydigan 
mehmonxona korxonasi o‘zining asosiy maqsadlariga erisha olmaydi. Turli mehmonxona korporatsiyalari 
rivojlanishining tarixi foyda sifatning bevosita mahsuli ekanligini ko‘rsatadi. Shu bois mehmonxona korxonalari 
oldida xizmat ko‘rsatish sifatini zarur darajada saqlab turish, kamchiliklarni o‘z vaqtida bartaraf etish va xizmat 
ko‘rsatish sifatini oshirish strategiyasini ishlab chiqish vazifasi turadi6.

T A D Q I Q O T  M E T O D O L O G I YA S I
Tadqiqot jarayonida induksiya va deduksiya, ilmiy abstraktlash, tizimli va qiyosiy tahlil, monografik 

hamda ekspert baholash usullaridan foydalanilgan. Ushbu metodlar oilaviy uy mehmonxonalari tomonidan 
ko‘rsatiladigan xizmatlarning mohiyati, tavsifi va tasniflanishining nazariy jihatlarini yoritib berishga xizmat qiladi.

T A H L I L  V A  N A T I J A L A R
O‘zbekiston iqtisodiyotida muhim strategik soha hisoblangan turizm uzoq tarixiy o‘tmish xotiralarining 

qirralarini (tarixiy obidalar ko‘rinishida) namoyon etish bilan birga zamonaviy turizm taraqqiyotini, ya’ni Yangi 
O‘zbekistonga xos turizm yo‘nalishlarini shakllantirish orqali ulardan olinadigan iqtisodiy natijadorlikni asoslab 
beradi.

Turizm sohasi bilan bog‘liq faoliyatning eng muhim iqtisodiy natijasi shundaki, u respublikamizda bir qator 
imkoniyatlarni yaratadi. Birinchidan, daromad manbai sifatida iqtisodiyotga bevosita hissa qo‘shadi. Ikkinchidan, 
aholining bandligini ta’minlaydi. Uchinchidan, valyuta tushumlarini ko‘paytiruvchi harakatchan tarmoq sifatida 
muhim rol o‘ynaydi. Shu sababli turizm sohasi mamlakat iqtisodiy taraqqiyotining harakatlantiruvchi kuchi 
hisoblanadi.

Mazkur sohaning iqtisodiy rivojlanishga ta’siri har bir mamlakatning turistik imkoniyatlariga bevosita bog‘liq. 
Turizm iste’molining murakkab tuzilishini hisobga olgan holda, uning iqtisodiy ta’siri boshqa ishlab chiqarish 

2	 Винокуров М.А., Что такое туризм?/научная статья- www.dissercat.com
3	 Тўхлиев И.С., Қудратов Ғ.Х., Пардаев М.Қ. Туризмни режалаштириш. Дарслик.-Тошкент, «Иқтисодиёт-молия» нашриёти. 

2010.-254 бет.
4	 Макконнелл К.Р, БРЮ С.Л. Экономикс: Принципы, проблемы и политика. В 2 Т.: Пер. С анг. Т. 2. − Таллин, 1993, стр.398
5	 Fedorov Robert Gennadevich “Sovremennye tendentsii razvitiya malix form gostinicnogo biznesa ekonom-klassa na territoriax s 

nizkim urovnem turistskoy privlekatelnosti” Sochi-2013 16-15-bet.
6	 Raximov Z.O.,  Norkulova D.Z. Turistik destinatsiyalarni loyihalashtirish. O‘quv qo‘llanma. – Samarqand: SamISI, 2020, 188 bet.

tarmoqlari bilan integratsiyalashganida jadal iqtisodiy o‘sishga turtki beradi. Turizm sohasida eksport qilinadigan 
asosiy “mahsulot” – bu turistlarning o‘zlari bilan olib ketadigan taassurotlardir. Shu bois, ushbu taassurotlar 
insonning ichki kechinmalari hamda tashqi ijtimoiy va madaniy ta’sirlar asosida shakllanishini e’tiborga olish 
zarur.

Bugungi kunda turizm jahon iqtisodiyotining yetakchi sektorlaridan biriga aylangan. Turizmdan olingan 
daromadlar dunyo eksportida yonilg‘i va avtomobilsozlik sohalaridan keyin uchinchi o‘rinni egallaydi. 
Butunjahon turizm va sayohlik kengashi (WTTC) ma’lumotlariga ko‘ra, 2019-yilda turizmning jahon yalpi ichki 
mahsulotiga qo‘shgan hissasi 8,9 trillion AQSh dollarini tashkil etgan bo‘lib, bu umumiy hajmning 10,3 foiziga 
teng. Prognozlarga ko‘ra, 2028-yilga kelib turizmning jahon yalpi ichki mahsulotidagi ulushi 12,5 trillion AQSh 
dollariga yetadi yoki jami hajmning 11,7 foizini tashkil etadi.

Tadqiqotlar shuni ko‘rsatadiki, turizm sohasida bandlik darajasi ham yuqori sur’atlarda o‘sib bormoqda. 
2019-yilda ushbu tarmoqda 330 million kishi faoliyat yuritgan bo‘lsa, 2028-yilga kelib bu ko‘rsatkich asosan 
Xitoy, Hindiston, Indoneziya va Amerika Qo‘shma Shtatlari hisobiga 414 million kishiga yetishi kutilmoqda7. 

Respublikamizda uzoq o‘tmish va zamonaviy turizm taraqqiyoti bo‘yicha tizimli ishlar amalga oshirilmoqda. 
Ayniqsa, bu borada “2022-2026-yillarga mo‘ljallangan Yangi O‘zbekistonning taraqqiyot strategiyasi”8ga alohida 
ustuvorlik berilgan. Shuningdek, taraqqiyot strategiyasining 35-maqsadida: “O‘zbekiston bo‘ylab sayohat qiling” 
dasturi doirasida mahalliy sayyohlar sonini 12 million nafardan oshirish hamda respublikaga tashrif buyuradigan 
xorijiy turistlar sonini 9 million nafarga yetkazish vazifasi belgilangan.

To‘siqsiz turizm infratuzilmasini mamlakatning asosiy turistik shaharlarida keng joriy etish ishlari davom 
etmoqda. 2026-yilgacha turizm sohasida band bo‘lgan aholining sonini ikki baravar oshirib, 520 ming nafarga 
yetkazish vazifalari belgilab qo‘yilgan.

Turizm — qisqa muddatda daromad keltiruvchi xizmat sohasi bo‘lib, iqtisodiy turg‘unlik davrlarida ham 
barqaror daromad manbai sifatida o‘z ahamiyatini saqlab qoladi. Ayniqsa, Samarqand, Buxoro va Xiva kabi 
shaharlarda turizm asrlar davomida yashab kelayotgan an’anaviy faoliyat turi hisoblanadi. 9–10-asrlardayoq 
Ipak yo‘li orqali kelgan savdogarlar va sayohatchilar mahalliy mehmonxonalar, karvonsaroylar, hammomlar, 
bozorlar hamda madrasalarda xizmat olganlar.

Bugungi kunda ushbu tarixiy tajriba “cultural continuity” (madaniy uzviylik) tamoyiliga asoslanib qayta 
tiklanmoqda. Samarqand shahridagi “Silk Road Samarkand” turizm majmuasi, Registon maydonida 
o‘tkazilayotgan folklor kechalari va “Ulug‘bek observatoriyasi” singari manzillar uzoq tarixiy xotiraning zamonaviy 
xizmatlar bilan uyg‘unlashuvini ifodalaydi.

2024-yilda faqat Samarqand shahrining o‘ziga 2,5 milliondan ortiq sayyoh tashrif buyurgan bo‘lib, ulardan 
700 ming nafari xorijliklardir. Bu holat turizmning real va tezkor daromad manbai ekanini yaqqol tasdiqlaydi.

O‘zbekistonning tabiiy-iqlim sharoiti ham sayyohlar uchun nihoyatda qulaydir. Mamlakatda quyoshli 
kunlar soni yiliga 300 kundan oshadi, bu esa turizm uchun ideal iqlim muhitini yaratadi. Bunday tabiiy qulaylik 
respublikamizda ekologik turizm, agro-turizm va rekreatsion turizmning rivojlanishiga keng sharoit yaratadi.

Shuningdek, O‘zbekiston tarixiy turizmini rivojlantirishda ziyorat turizmi muhim o‘rin tutadi. Diniy 
bag‘rikenglik mamlakat turizmining eng yirik ustunliklaridan biri sanaladi. Respublikada islomiy yodgorliklar 
bilan bir qatorda nasroniylik, yahudiylik va buddizmga oid tarixiy obidalar ham mavjud. Buxorodagi yahudiylar 
mahallasi, Samarqanddagi pravoslav cherkovi va Termizdagi buddaviy yodgorliklar xorijiy sayyohlar uchun 
alohida qiziqish uyg‘otmoqda.

O‘zbekiston xalqining mehmondo‘stligi esa qadimiy milliy qadriyat sifatida jahon miqyosida o‘ziga xos 
brendga aylanmoqda. Ko‘plab xorijiy sayyohlar mamlakatga tashrif buyurgach, ijtimoiy tarmoqlarda mahalliy 
aholining samimiyligi va ochiqko‘ngilligi haqida iliq fikrlar bildirgan.

Bugungi kunda O‘zbekiston 140 dan ortiq davlatlar bilan diplomatik munosabatlar o‘rnatgan bo‘lib, ularning 
qariyb 90 tasi bilan turizm sohasida hamkorlik shartnomalari mavjud. Shu bilan birga, O‘zbekiston BMTning 
Turizm bo‘yicha Butunjahon tashkiloti (UNWTO), Iqtisodiy hamkorlik tashkiloti (ECO) hamda Iqtisodiy hamkorlik 
va taraqqiyot tashkiloti (OECD) kabi xalqaro tuzilmalarning faol a’zosi hisoblanadi.

Bu omillar respublikamizda zamonaviy turizmni rivojlantirish uchun mustahkam zamin yaratmoqda. Shu 
bilan bir qatorda, mamlakatda turizm industriyasining jadal rivojlanishi xorijiy tajriba, investitsiya va zamonaviy 
marketing texnologiyalarini jalb etish imkonini bermoqda. Masalan, Yaponiya, Janubiy Koreya, Turkiya va 
Germaniya bilan hamkorlikda turizm sohasida bilim beruvchi kollejlarning tashkil etilishi, shuningdek “One Belt, 
One Road” tashabbusi doirasida Xitoy bilan qo‘shma loyihalar amalga oshirilayotgani bunga yaqqol misoldir.

So‘nggi yillarda O‘zbekistonning diplomatik ochiqligi va tashqi siyosiy islohotlari natijasida mamlakat imiji 
jahon turizm bozorida ijobiy tus olib, ko‘plab nufuzli xalqaro agentliklarning “sayohat uchun tavsiya etilgan 
davlatlar” ro‘yxatiga kiritilgan. Bu esa sohada yangi iqtisodiy imkoniyatlar va istiqbollarni ochmoqda.

7	 https://www.spot.uz/oz/2023/02/20/tourism-development/
8	 O‘zbekiston Respublikasi Prezidenti Sh.M.Mirziyoev tomonidan tasdiqlangan  “2022-2026 yillarga mo‘ljallangan Yangi O‘zbekistonning 

taraqqiyot strategiyasi 

X U L O S A  V A  T A K L I F L A R
Yuqoridagilardan kelib chiqib, respublikamizda muhim strategik tarmoq hisoblangan turizm sohasi mamlakat 

iqtisodiyotida yangi imkoniyatlarni ochib bermoqda. Turizmning kompleks rivojlanishi nafaqat iqtisodiy o‘sishni 
jadallashtiradi, balki O‘zbekistonning xalqaro miqyosdagi ijobiy imijini mustahkamlashga ham xizmat qiladi. 
Ushbu jarayon doirasida mamlakatimizda tarixiy obidalar va madaniy meros obyektlarini saqlash, ularni global 
turizm tizimiga integratsiyalash hamda zamonaviy infratuzilma orqali yangi xizmat turlarini yaratish bo‘yicha 
izchil ishlar amalga oshirilmoqda.

Turizm sohasi jahon sayyohlari uchun O‘zbekistonning boy madaniy va tarixiy merosini tanitish imkonini 
bermoqda. Samarqand, Buxoro va Xiva kabi qadimiy shaharlar o‘zining tarixiy arxitektura yodgorliklari, 
ziyoratgohlari va milliy an’analari bilan jahon turizm xaritasida alohida o‘rin egallaydi. Bu esa respublikamizning 
xalqaro maydondagi jozibadorligini yanada oshirmoqda.

Shu bilan birga, turizmni strategik tarmoq sifatida yangi bosqichga olib chiqish sohadan olinadigan daromadni 
ko‘paytirish, yangi ish o‘rinlarini yaratish va xizmat ko‘rsatish sifatini xalqaro standartlarga moslashtirish imkonini 
beradi. Zamonaviy infratuzilmani shakllantirish va transport-logistika tizimini takomillashtirish orqali turistlar 
oqimini keskin oshirish, turizm tarmoqlarida raqamli texnologiyalarni keng joriy etish ham sohaning barqaror 
rivojlanishiga xizmat qiladi.

Umuman olganda, turizm O‘zbekiston iqtisodiyotining harakatlantiruvchi kuchlaridan biri sifatida milliy 
daromadni ko‘paytirish, xalqaro hamkorlikni kengaytirish hamda madaniy diplomatiya salohiyatini kuchaytirish 
orqali mamlakatning ijtimoiy-iqtisodiy taraqqiyotiga sezilarli hissa qo‘shmoqda.

